
Oje, comente sunt faghende ateros cunsìzos comunales e isperemus chi ateros medas sigant 

s’andala, presentamus una motzione de Comunidade contra de su Tyrrhenian Link, dòpiu 

collegamentu elètricu sutamarinu chi moet dae sa Sardigna a Sitzìlia e Itàlia e contra a 

s’ispeculatzione energetica chi est orroghinande sa Sardinna. Sa Motzione, chi naschit dae una 

traballu de su sotziu Corona de Logu,  la presentamus in sardu pro dare unu sinzale e un aderetzu 

forte e novu a sa politica: cun custa limba cherimus arresonare e biazare paris cara a unu mundu 

liberu, zustu e de paghe.  

 

Torrande a su tema... 

S’obiettivu de s'òpera infrastruturale Tyrrheniant Link est craru: fàghere de sa Sardigna sa colonia 

energètica de s'istadu italianu, imponende tzerachias nobas in su logu nostru ca non bastant sas 

bases militares e su restu. In custa manera isquadrista e mala nos sunis amostrande sa cara prus 

iscura de sa transitzione energètica de su sistema Itàlia, ube sos sardos sunt, galu e un’atera borta, 

mutidos a su sacrifìtziu, a isperdere su sàmbene issoro pro su balanzu de atere. 

 

Su progetu, difatis, s'isvilupat in su propriu sucru de s'assaltu èolicu chi sa terra nostra est bivende 

in custas oras e giughet sa idea crara de nche carrare su frutu de s'ispeculatzione energètica in Itàlia. 

 

Su Tyrrhenian Link, in custas dies, est giai distruinde sa cultura e sa produtzione agrìcola e 

identitària de sas colletividades sardas, sa memòria de su traballu de pastores e massazos, su bene 

paesagìsticu, sighinde una andaina prepotente e unilaterale chi umìliat s'àuto-guvernu sardu, sas 

libertades comunales e su sentidu de sa sotziedade tzivile sarda. Ma ube Terna at torradu a prughine 

olivarios seculares b’est zente acudinde dae totu sa Sardigna a torrare a pastinare arbules. La 

ribellione degli Ulivi l’ant mutia. Tocat de si domandare ube s’acatat sa Forestale chi pro cada mata 

chi segamus nos domandat modulos, e papaeris?! Tocat de si domandare ube sunis sos politicos e 

proite non ant tentu su corazu de acurtziare e sustennere zente chi in su logu nostru torradu a desertu 

est pastinande! 

Nos domandant de imbentare traballos novos, de torrare a su monte, de abarrare in Sardigna e pro 

paga nos isperdent sas arbules, pastinant palas e pannellos in sos menzus terrenos (imbezes de usare 

sos logos mai bonificados de ateras servitudes impostas in sos annos, e gai imponent un’atera 

monocultura industriale chi cuncruit de isperdere sa terra nostra. Beh nois non tenimus gana de 

ponnere una ipoteca in conca de sos pitzinnos e de sas pitzinnas sardas. Nois andamus a nos nche 

pigare sa libertade partetzipativa de bisare, cun ispetu bonu, unu tempus benidore bellu e 

autodeterminadu. 

 

Custas operas chi mutint istrategicas sunis impostas chene perunu arresonu cun sas tzitades, cun sas 

biddas interessadas e carchi cussizu comunale at mantesu in foras de sas jennas sos de sa bidda sos 

ativistas apessamentados: sunt faghende totu cun ocupatziones temporàneas de terrenos e menetzas 

de espròpiu. Un'esempiu  de oppressione, de iscuadrismu econòmicu e istitutzionale chi si lu 

pessamus faghet timere… Però, e lu podimus annuntziare innoghe, pro contu nostru e de medas 

aministradores, movimentos e omines e feminas, custa opressione beza e nova at a agatare sa 

resistèntzia polìtica de sas comunidades sardas. 

 

Non semus chircande curpas nen de Pigliaros nen de Pilis, nen de Solinas nel de Toddes. Custu diat 

tennere pagu sensu. S’istoria la connoschimus ma su dannu mannu est sighinde oje e si oje b’est 

unu populu in cherta de difendere sa terra e sa libertade sua tocat de li parare fronte!  

Pretendimus dae sa Regione Autònoma de Sardigna chi ponzat in motu totu sas energias chi giughet 

comente istitutzione, cussas chi li dat s’Istatuto, chi est leze costitutzionale, e chi ponzat a frutu sos 

poderes esclusivos suos in matèria urbanìstica, pesande una cuntierra istitutzionale cun s'istadu, pro 

fagher a manera de amparare sa Sardigna dae custa fura nova. 



Diat esser zustu a li pretendere puru a sa Giunta e a sos cussizeris regionales, chi si sunt difendende 

dae su populu sardu cun comunicados chi non capent ne in chelu e ne in terra, diat esser zustu 

namus, de li pretendere nessi de convocare sos comitados a Casteddu pro programare paris sa lota e 

de acurtziare a sos presidios chi in custas dies bient sos ativistas oponnere cun tennicas de non 

violentzia sa carena issoro pro firmare su disastru. Ca lu sunis faghende a difesa de custa terra ube 

istant fintzas sos fizos de sos rappresentantes nostros. E sos ativistas imbetzes jughent sa polizia 

supra, sunis collinde dennuntzias e atias malas dae sos chi los diant depere azudare. 

Nemos est a buca aperta bufandesi sa retorica de giornales e populistas de cada zenia e nemos est 

ghetande totu sa curpa a custa amministratzione regionale intrada pagu tempus ma sunis isso chi 

depent intervennere deretu! Sos comitados e sas aministratziones comunales interessadas, cu sas 

pagas fortzas issoro, sunis istudiande e faghende a manera de proponnere alternativas beras a custa 

manera prepotente de pensare sa chistione de s’energia. 

 

Cun s'augùriu chi sas sardas e sos sardos cumprendant, una borta pro semper, gràtzias a custas  

esperièntzias de isfrutamentu e ingiustìtzia coloniale, chi s'interessu natzionale sardu non faghet 

paris in peruna manera cun cussu italianu ca su pensamentu de s’istadu e de chie dat ala a cussos 

ispeculadores est de fagher conquista de sa terra nostra e de canzellare una borta pro totus sa 

manera chi nois amus seperadu pro produire e campare innoghe. Non b’est peruna solidariedade, 

peruna comunantzia de interessos, non dae oje, dae meda. Cantadebos in conca s’Innu Sardu de su 

1795 e bos azes a abizare de custu: paret iscritu oje! 

 

Est ora de si nd'ischidare tando e fravigare, arresonande, una Sardigna lìbera pro nois e pro sos chi 

ant a bennere, pro sas levas novas, ca totu custu sa terra nostra l’at patiu pro tropu tempus.  
E, lu naro aberu a boghe lena, est ora de l’acabare prima chi nche capitet dannu. O s’Istadu e sa Regione 

cherent propriu custu? Chi una batalla politica e eco-sotziale de paghe che paret unu problema de ordine 

publicu? Cherent giughere sas protesta cara a s’iscontru e a sa repressione? Ca si sa politica de sos palatzos 

sighit a si nde frigare, o fagher sas cosas tropu a bellu e in manera pagu crara, a su dai dai, est cussu chi at a 

capitare! 

E como amus a leghere sa motzione e amus a lassare ispaziu a sos arresonamentos de totu bois. Grazie. 


